
13. Önnur mál

14. Fundarslit
Formaður BHS Jón Gíslason setti fund og bauð fundarmenn velkomna. Hann lagði til að Jóhann Guðmundsson stýrði fundi og Anna Margrét Jónsdóttir ritaði fundargerð. Hann tilnefndi auk þess í kjörbréfanefnd Ægi Sigurgeirsson, Jóhann Ragnarsson og Ásgeir Sverrisson. Engar athugasemdir komu fram við það og tóku þau því til starfa.

Skýrsla formanns. 

Jón Gíslason flutti skýrslu stjórnar. Hann byrjaði á að ræða nokkur atriði sem varða rekstur Búnaðarsambandsins. Nú liggur fyrir að framlög til Búnaðarsambandsins eru að lækka og því fyrirséð að það þarf að fara að selja meiri þjónustu. Hann ræddi búnaðargjald en undanfarin ár hafa verið háværar raddir um að lækka búnaðargjaldið. Í ljósi aðstæðna var hins vegar ályktað á Búnaðarþingi um að fara varlega í það, þar sem aðrar tekjur félagsskapar bænda eru að lækka það mikið. Hann greindi frá því hvernig stjórn BHS hafi svarað bréfi frá BÍ varðandi búnaðargjald: 
1. Hvernig hefur félagið ráðstafað tekjum sínum af búnaðargjaldi. Það er, í hvaða verkefni hefur það verið nýtt. Í þessu samhengi nægir ekki að vísa til árreikninga félagsins.

Svar: Í rekstri Búnaðarsambands Húnaþings og Stranda hefur ekki verið afmarkað hvaða fjármagn fer til greiðslu einstakra kostnaðarliða. Launakostnaður héraðsráðunauta er langstærsti einstaki kostnaðarliðurinn í rekstrinum og tekur hann til sín um tvöfalda þá upphæð sem búnaðargjald skilar í tekjum. Því má færa rök fyrir því að búnaðargjaldið hafi verið notað til að standa undir kostnaði við lögbundin störf héraðsráðunauta skv. búnaðarlögum s.s. " eftirlit með jarðabótum, búfjárrækt og kynbótum” sem nýtast sameiginlega öllum bændum á svæðinu.

2. Hvaða verkefnum sinnir félagið og hversu hátt hlutfall er hver þáttur af heildarstarfsemi félagsins ?

Svar: Hjá BHS eru um fjögur ársverk. Félagið sinnir allri almennri ráðgjafastarfsemi fyrir bændur á svæði BHS (Húnavatnssýslur og Strandir) og hefur yfirumsjón með jarðræktar-og búfjárskýrsluhaldi á svæðinu. Samkvæmt vinnuskýrslum síðustu ára má gróflega segja að um 20% af vinnutíma fari í nautgriparækt, um 30% sauðfjárrækt, 10% hrossarækt, 10% í búfjáreftirlit skv samningi við sveitarfélögin, 5% í miðlun upplýsinga, 5% í símenntun starfsmanna og 20% í ýmislegt annað sem m.a. tengist rekstri BHS, fundum, þróunarverkefnum ofl.   

3. Hver er framtíðarsýn félagsins varðandi fjármögnun starfseminnar; s.s. með búnaðargjaldi, félagsgjöldum, þjónustugjöldum o,s.frv.?

Svar: Stjórn BHS er fylgjandi því að vandlega sé farið yfir lög um álagningu búnaðargjalds og lagagrunnur þess styrktur ef þörf er talin á því. Stjórnin telur ekki þörf á róttækum breytingum varðandi upphæð gjaldsins en eðlilegt sé þó að skoða hvort ekki sé rétt að setja ákvæði um hámarksgreiðslu einstaklinga og lögaðila t.d. með veltutengdri þrepaskiptingu gjaldsins. Nánar má kveða á í lögum að búnaðargjald skuli fyrst og fremst nýtt til að standa undir verkefnum sem nýtast bændum sem heild og til að tryggja að allir hafi sama aðgengi að þjónustu óháð búsetu. Ekki er óeðlilegt að bændur borgi þjónustugjöld fyrir verkefni sem unnin eru beint fyrir þeirra eigin rekstur. 

Mjög brýnt er að halda félagskerfi bænda öflugu og efla samstöðu á meðal bænda og því ekki óeðlilegt að félagsgjöld standi að a.m.k. að hluta til undir kostnaði við félagskerfi og kjarabaráttu bænda. 

Jón fór yfir þau mál sem Búnaðarsambandið sendi til Búnaðarþings í ár. Þar var m.a. erindi um betri skikkan framkvæmdar eftirlits með einstaklingsmerkingu sláturgripa sen hlaut stuðning á þinginu. Einnig var erindi um áhrif rafsegulmengunar á búfé en það mál var ekki afgreitt úr nefnd á þinginu með þeim rökstuðningi að rafsegulmengun væri ekki viðurkennd vísindaleg staðreynd. Einnig var sent mál um refa- og minkaveiðar og hertar reglur um utanvegaakstur, háhraðatengingar og hlutu þær tillögur stuðning á þinginu. Fram kom í máli Jóns að mikið hefði verið rætt um aðildarviðræður Íslands að ESB á Búnaðarþingi. Mikil andstaða var á þinginu gegn aðild að ESB og var samstaða meðal allra búgreina um það.  
Skýrsla framkvæmdastjóra

Gunnar Ríkharðsson flutti skýrslu framkvæmdastjóra. Hann fór almennt yfir starfssemi búnaðarsambandsins, hvatti menn til að nýta sér enn frekar tölvusamskipti þar sem nú eiga allir bændur að hafa aðgang að háhraðatengingu. 

Hið hefðbundna starf á vegum BHS var í nokkuð föstum skorðum á árinu 2010. Búfjáreftirliti var sinnt í samræmi við samkomulag þar að lútandi. Nú er umsjón með búfjáreftirliti alfarið á hendi Matvælastofnunar. Hann gerði að umtalsefni sínu að e.t.v. þyrftu búfjáreftirlitsmenn að leggja meiri áherslu á bætta umgengni og umhverfi á sveitabæjum. Þetta er skilyrði í gæðastýringu og þyrfti betri eftirfylgni til að bæta ímynd gæðastýrðrar búfjárframleiðslu. 
Fimm nemendur fengu styrk úr þróunarsjóði BHS en hann er veittur námsmönnum af svæðinu sem stunda landbúnaðartengt framhaldsnám. 

Gunnar fór yfir tillögur frá aðalfundi BHS 2010 og afdrif þeirra. Varðandi tillögu um námskeið í jörð.is og niðurgreiðslu hey- og jarðvegssýna kom fram að haldið var námskeið en ekki búið til neitt verkefni um niðurgreiðslu sýnatöku að svo stöddu. Alþingismönnum var send ályktun fundarins um að hagsmunum Íslands og Íslendinga væri betur borgið utan ESB. Fjármálaráðherra var sent bréf með hvatningu um að taka á erfiðri stöðu stofnfjáreigenda í Sparisjóði Húnaþings og Stranda. Nýjar loftmyndir voru teknar af stórum hluta svæðis BHS síðasta sumar og eru komnar inn á netið til notkunar.
Gunnar fór síðan yfir breytingar sem verða á framlagi ríksins til búnaðarsambandanna skv. nýjum búnaðarlagasamningi. Framlög til búnaðarsambandsins lækka talsvert. Sömuleiðis er skorið niður í fleiri flokkum, þ.m.t. í jarðabóta- og þróunarverkefnum. Hann ræddi þær hugmyndir sem fram hafa komið um frekari sameiningar búnaðarsambanda og aðra möguleika á samstarfi milli búnaðarsambanda. Hann fór yfir gjaldtöku BHS en það eru nokkrir liðir sem tekið er gjald fyrir og er hugsunin sú að það sem unnið er fyrir ákveðna bændur beint sé gjaldskyld en almenn þjónusta sem nýtist bændum sem heild sé ekki gjaldskyld. Tímagjald ráðunauta í vinnu fyrir félagsmenn BHS er núna 3.400 kr. skv. gjaldskrá. 

Gunnar fór yfir helstu starfsemi í einstökum búgreinum. Haldnar voru tvær kynbótasýningar á Blönduósi. Minni þátttaka var í þeim sökum hóstapestarinnar en engu að síður fór þetta vel fram og voru dæmd tæplega 70 hross. DNA-sýnataka er í föstum skorðum og talsvert notuð. Í nautgriparæktinni mætti ganga betur hjá sumum bændum að skila skýrslum en ekki ná allir að uppfylla skilyrði gæðastýringar í nautgriparækt sem gerð eru um skýrsluskil. Þórður hefur séð um kúadóma og eru um 300 kýr dæmdar árlega. Í jarðræktinni var svipað umfang kornræktar á svæðinu, þó nokkur aukning í V-Hún en minnkun í A-Hún. Grænfóðurrækt jókst töluvert en nýræktun dróst heldur saman. Heysýnataka var mikil í sumar og út úr þeim má lesa að víða má betur gera til að auka gæði í gróffóðurframleiðslu. Aukning er í lambaskoðunum í sauðfjárræktinni og voru skoðuð tæp 22.000 lömb á svæðinu í haust. Sæðingar drógust aðeins saman. Vestur-Húnvetningar og Strandamenn hafa talsvert mikið forskot á Austur-Húnvetninga í afurðum eftir á en afurðir aukast í heild sinni á öllu svæðinu. 
Reikningar

Gunnar fór yfir reikninga Búnaðarsambandsins fyrir árið 2010 og skýrði vandlega helstu rekstrarliði. Rekstrartekjur námu alls 48.092.427 kr og rekstrargjöld 49.126.600 kr. Fjármagnstekjur umfram fjármagnsgjöld námu 860.444 kr og var því tap af rekstri búnaðar​sambandsins í ár sem nam 173.956 kr. Eignir Búnaðarsambandsins í lok árs námu 40.672.107 kr. en skuldir 16.359.395 kr. 

Kúasæðingarnar skiluðu tekjum upp á 11.493.674 kr og námu gjöld vegna þeirra 13.275.889 kr. Tap af rekstri þeirra nam því 1.782.215 kr. en það var skv áætlun þar sem ákveðið hafði verið af aðalfundi 2010 að eyða hluta af uppsöfnuðum hagnaði af þessari starfssemi.
Umræður um skýrslur og reikninga

Fundarstjóri gaf orðið laust um skýrslur og reikninga. 

Heimir Ágústsson á Sauðadalsá kvað sér hljóðs og spurði út í ársrit BHS. Hann velti fyrir sér tilgangi þess að gefa út slíkt rit á þriggja ára fresti eins og verið hefur með skýrslum sem búið er að birta annars staðar. Hann spurði einnig hvort ekki hefði komið til tals að birta fundargerðir stjórnar á heimasíðunni. Hann ræddi einnig hvort ekki væri þörf á að gera átak í ræktunar- og framleiðslumálum í sauðfjárræktinni þar sem enn væri mikið sóknarfæri í aukningum afurða. 

Gunnar Þórarinsson kvað sér hljóðs og ræddi námskeið sem boðið var upp á í vetur á vegum LbhÍ um annars vegar fóðrun sauðfjár og hins vegar jarðrækt sem hefðu verið góð og gegn og gríðarlega vel sótt. Hann velti því fyrir sér hvort að Búnaðarsambandið gæti ekki staðið fyrir slíkum námskeiðum í stað LbhÍ og þar með fengið tekjur af þeim sem geta verið umtalsverðar eins og í tilvikum þessara námskeiða beggja. Hann endurnýjaði jafnframt spurningu sína frá fyrra ári um hvort ekki væru neinar einstaklingsleiðbeiningar til kúabænda þar sem hann sæi þess engin merki í reikningum. 

Gunnar Ríkharðsson svaraði fram komnum fyrirspurnum. Hann sagði að útgáfa ársritsins væri hugsuð sem söguleg varðveisla en þessar skýrslur væru flestar ef ekki allar komnar áður inn á heimasíðu BHS eða birtar í fréttabréfum. Auglýsingakostnaður hefur náð að standa undir útgáfukostnaði ársritsins. Hann sagði að það væri bara framkvæmdaleysi af sinni hálfu að fundargerðir stjórnar væru ekki á netinu en reynt yrði að bæta úr því. Hann taldi mikið og gott  ráðgjafastarf starf vera unnið í sauðfjárræktinni og henni sinnt af áhuga þó auðvitað mætti alltaf gera betur. Hann nefndi varðandi endurmenntun LbhÍ þyrfti líka að standa straum af tapi námskeiða sem fáir mættu á og því e.t.v. eðlilegt að þeir bæru einnig hagnaðinn af námskeiðum sem vel eru sótt. Einnig sagði hann að nokkrar einstaklingsleiðbeiningar væru í nautgriparækt sem rukkað væri fyrir s.s. kúasæðingar, klaufskurður o.fl.
Að því loknu gerði fundarstjóri matarhlé

Álit kjörbréfanefndar

Ægir Sigurgeirsson formaður kjörbréfanefndar kynnti álit hennar:

Bf. Áshrepps: Jón Gíslason, Hofi
Búnaðarfélag Sveinsstaðahrepps: Ólafur Magnússon, Sveinsstöðum, Birgir Ingþórsson, Uppsölum.

Bf. Svínavatnshrepps: Ægir Sigurgeirsson Stekkjardal, Jóhann Guðmundsson Holti

Bf. Engihlíðarhrepps: Gauti Jónsson, Hvammi, Magnús Björnsson, Syðra-Hóli

Bf. Skagahrepps: Guðjón Ingimarsson, Hofi

Bf. Víðdælinga: Örn Óli Andrésson Bakka,  Júlíus Guðni Antonsson Auðunnarstöðum

Bf. Vatnsnesinga : Heimir Ágústsson, Sauðadalsá, Jóhannes Óskar Sigurbjörnsson, Þorgrímsstöðum.

 Bf. Miðfirðinga: Gísli Magnússon, Staðarbakka, Tryggvi Þ. Tryggvason  Sveðjustöðum
Stefán Einar Böðvarsson, Mýrum,

Bf. Staðarhrepps: Ásgeir Sverrisson, Brautarholti

Bf. Bæjarhrepps og Bitru: Magnús Sveinsson, Þambárvöllum, Kristín G.Jónsdóttir, Kolbeinsá
Bf. Kirkjubólshrepps: Reynir Björnsson, Miðdalsgröf
Bf. Árneshrepps: Björn Torfason, Melum

Félag sauðfjárbænda A-Hún: Jón Kristófer Sigmarsson Hæli, Ragnar H. Sigtrygsson Bakkakoti, Gísli Hólm Geirsson Mosfelli. 

Félag sauðfjárbænda í V-Hún: Böðvar Sigvaldi Böðvarsson Mýrum, Gunnar Þórarinsson og Matthildur Hjálmarsdóttir Þóroddsstöðum.
Félag sauðfjárbænda í Strandasýslu: Guðbrandur Björnsson Smáhömrum, Gunnar Þórisson Melum, Jóhann Ragnarsson Laxárdal
Félag kúabænda í A-Hún: Brynjólfur Friðriksson Brandsstöðum.
Nautgriparæktarfélag V-Hún: Ólöf Ólafsdóttir, Tannstaðabakka og Pétur Sigurvaldason, Neðri-Torfustöðum
Samtök hrossabænda, A-Hún: Gunnar Ríkharðsson Þingeyrum, Þórður Pálsson, Blönduósi. 

Enginn mætti frá Búnaðarfélögum Bólstaðarhlíðarhrepps, Torfalækjarhrepps, Kaldrananeshrepps og Nauteyrarhrepps né heldur frá Hrossaræktarsambandi V-Hún. Mættir voru því 34 af 46 fulltrúum aðildarfélaga. 

Auk þess sátu fundinn stjórnarmenn BHS; Jón Gíslason, Ólafur Benediktsson, Skúli Einarsson og Matthías Lýðsson. Ráðunautar BHS voru sömuleiðis mættir svo og Gunnar Þorgeirsson Búnaðarþingsfulltrúi.
Erindi Þorsteins Ólafssonar hjá Matvælastofnun
Þorsteinn ræddi um fósturlát í gemlingum sem virðist vera sér íslenskt vandamál og er verið að reyna að greina orsakir þess. Einnig fór hann vel yfir þá lungnasjúkdóma sem eru að valda skaða í sauðfjárrækt í dag og er þar um að ræða í grunninn þrjá megin sjúkdóma. Í fyrsta lagi lungnapest sem hægt er að bólusetja við ef hún magnast upp í hjörðum. Lungnapestar bakteríur eru eðlilegar í bakteríuflóru kinda en geta magnast upp við ákveðin umhverfisskilyrði, t.d. streitu, kulda o.s.frv. Lungnapest leiðir oft kindur til dauða eftir tiltölulega skammvinn veikindi. Í öðru lagi er lungnakregða að valda miklu tjóni í sauðfjárrækt í dag. Hún orsakast af mjög lítilli bakteríu sem því miður virðist vera afar erfitt og dýrt að vinna bóluefni gegn. Lungnakregða (lambahósti) er oft undanfari annarra lungnasjúkdóma s.s. lungnapestar, þar sem hún gerir skepnur viðkvæmari fyrir öðrum lungnasýkingum. Hún er mest áberandi í kindum á fyrsta vetri og getur valdið miklum og auðþekkjanlegum skemmdum á lungum. Í þriðja lagi er barkabólga að greinast í sauðfé hér á landi og dregur kindur til dauða á tiltölulega skömmum tíma. Ýmsir sýklar virðast eiga hlut að máli en sjúkdómurinn lýsir sér í háværum andardrætti og andnauð og orsakar bjúg í barkanum. Fúkkalyf og sterar slá á sjúkdómseinkennin en lækna ekki sjúkdóminn. 
Þorsteinn ræddi einnig stuttlega um riðumál og litamerkingar eyrnamerkja í sauðfé. Fram kom að ekkert er því til fyrirstöðu að breyta um lit á svæðinu vestan Blöndu en ósk hefur komið fram um það frá sauðfjárbændum af því svæði þar sem erfiðleikar hafa verið bæði með að fá brún merki og eins að lesa á þau. 
Að lokum ræddi Þorsteinn stuttlega um einstaklingsmerkingar búfjár og rekjanleika afurða út frá því. Komið hefur í ljós að nokkur misbrestur virðist vera á skráningu gripa, jafnvel þó að þeir séu merktir. Umræða hefur verið um að sláturhús muni kalla eftir upplýsingum um sláturgripi fyrirfram til að fyrirbyggja að ómerktir eða óskráðir gripir séu sendir í sláturhús.
Erindi Halldórs Runólfssonar yfirdýralæknir
Halldór fór í stórum dráttum yfir breytingar á dýralækningaþjónustu sem taka gildi 1. nóvember næstkomandi. Héraðsdýralæknaumdæmi verða sex talsins. Norðurland vestra er eitt umdæmi og verður héraðsdýralæknir þess svæðis staðsettur á Sauðárkróki. Krafa er um að héraðsdýralæknar stundi ekki almennar dýralækningar en sinni fyrst og fremst eftirlitshlutverki. Til að tryggja velferð dýra og dreifðum byggðum reglubundna dýralæknaþjónustu og bráðaþjónustu er Landbúnaðar- og sjávarútvegsráðuneytinu skylt að tryggja starfsaðstöðu og greiðslu staðaruppbótar og ferðakostnaðar dýralækna sem taka að sér að veita slíka þjónustu Verður þetta að öllum líkindum á svipuðu formi og greiðslur hafa verið til héraðsdýralækna, bara undir breyttu nafni. 
Verið er að vinna að nýjum lögum um dýravelferð. Eru markmiðin með þeim m.a. að málsmeðferðir verði skilvirkari, leyfisskylda verði til búfjárhalds í atvinnuskyni o.fl. Einnig að kröfur verði gerðar um ákveðna getu, þekkingu og hæfni til dýrahalds. 
Verið er að innleiða nýjar reglur um fóðureftirlit sem eiga uppruna sinn hjá ESB. Verið er að reyna að koma þessu fyrir með öðru eftirliti, t.d. búfjáreftirliti. 

Halldór fór yfir díoxín-málið í Skutulsfirði. Díoxín myndast við efnaframleiðslu ýmissa klórlífrænna efna og einnig við brennslu lífrænna efna s.s. sorps. Efnin brotna mjög hægt niður í náttúrunni, eru fituleysanleg og safnast því fyrir í lífverum. Málið er að mestu einangrað við Skutulsfjörð en fleiri brennslum hefur verið lokað vegna of mikils díoxíns í útblæstri frá þeim. 
Nýr gagnagrunnur dýralækna er kominn í reynslunotkun og ber nafnið HEILSA. Lyfjaskráningar snúast um matvælaöryggi og lyfjaleifar og munu nýjir héraðsdýralæknar hafa eftirlit í sínum umdæmum með lyfjaávísunum dýralækna á sínum svæðum. 

Halldór hefur tekið þátt í aðildarviðræðum Íslands við ESB fyrir hönd Matvælastofnunar en sú vinna gengur skv. áætlun. Megináherslan er lögð á að halda okkar undanþágum um innflutning á lifandi dýrum á grundvelli sérstöðu Íslands í búfjársjúkdómum. Mikil rýnivinna fer fram í tengslum við þessar viðræður sem lýtur fyrst og fremst að samanburði reglugerða.
Umræður um erindi

Matthías Lýðsson kvað sér hljóðs, þakkaði erindin og ræddi einstaklingsmerkingar búfjár. Hann velti fyrir sér hvort það að láta lambamerki halda sér í öðru eyranu og setja fullorðinsmerki í hitt eyrað myndi vera talið fullgilt ef krafa verður síðar meir að hafa tvö merki í hverjum grip. Hann ræddi einnig mikilvægi þess að halda okkar undanþágum um innflutning á lifandi dýrum í ljósi þess hversu mikil vinna hefur verið unnin í gegnum tíðina í því að útrýma búfjársjúkdómum og viðhalda góðu dýraheilbrigði á landinu. 
Júlíus Guðni Antonsson spurði Halldór um fjárveitingar til viðhalds varnargirðinga. Hann sagði frá því að skertar fjárveitingar til viðhalds hafði orðið til þess að viðgerðir á varnarlínu milli Víðidals og Miðfjarðar séu ekki í nógu góðu lagi. Hann ræddi mikilvægi örmerkinga í einstaklingsmerkingum búfjár og tiltók þar sérstaklega nautgripi. Hann lýsti einnig skoðun sinni varðandi litamerkingar og sagðist ekki sjá neitt því til fyrirstöðu að einn litur væri á öllu landinu. Hann kynnti að lokum tillögu þess efnis að nota fjármuni úr þróunarsjóði til niðurgreiðslu á jarðvegs- og heysýnatöku. 

Guðbrandur Björnsson ræddi fósturlát í gemlingum og velti fyrir sér tengslum þess við breytta búskaparhætti og e.t.v. offóðrun gemlinga fyrri hluta vetrar. Hann ræddi einnig einstaklingsmerkingar búfjár. Að lokum velti hann fyrir sér auknum kröfum um leyfisskyldu og taldi að ekki ætti að auka skriffinnsku meira en nauðsynlegt er. 
Skúli Einarsson spurði Halldór hvaða möguleikar væru fyrir hendi til að lækka kostnað við eftirlit hinna ýmsu þátta sem varða landbúnað. Hann ræddi einnig einstaklingsmerkingar búfjár, lyfjanotkun og skráningu hennar o.fl. 

Matthías Lýðsson ræddi leyfi til búfjárhalds og taldi að ef slíkt væri innleitt, þyrfti það jafnt að ganga yfir alla, jafnt þá sem halda búfé í atvinnuskyni og þá sem halda skepnur til tómstunda. Hann gagnrýndi jafnframt vanrækslu í rifi á varnargirðingum sem niður hafa verið lagðar og beindi einnig þeirri spurningu til Halldórs og Þorsteins hvernig þeim litist á að flytja hreindýr á Vestfirði. 
Birgir Ingþórsson taldi að meira væri gert úr því en efni stæðu til að merki væru að fara úr nautgripum. Hann tók undir hugmynd Matthíasar um að láta lambamerki gilda sem annað merki, verði gerð krafa um tvímerkingar sauðfjár. Hann ræddi vandamál í búfjáreftirliti og tók undir með Matthíasi um að ekki væri síður þörf á að hafa leyfisskyldu á tómstundabændur en atvinnubændur. Hann lýsti þeirri skoðun sinni að nauðsynlegt væri að hafa skýrari og fljótvirkari úrræði til að bregðast við þar sem búfjáreftirlit leiðir í ljós alvarleg vandamál. 
Jón Gíslason, Stóra-Búrfelli spurði Halldór og Þorstein m.a. hvenær síðast hefði greinst riða í Húnahólfi og spurði hvort að 20 ára reglan muni eiga að gilda um Miðfjarðarhólf þar sem það var Nor98 riða sem greindist þar en ekki þessi hefðbundna. Enn fremur spurði hann hvort að ekki stæði til að setja ristahlið á Kjalveg. Hann spurði jafnframt hvort að tölvugrunnur til skráningar einstaklingsmerkja úr sláturhúsi væri ekki væntanlegur eins og til hefði staðið, hvort að hægt væri að fá staðfestingu á útrýmingu kláða, spurði út í litamerkingar búfjár og að lokum hvaða rök hafi legið til þess að staðsetja héraðsdýralækni norðvesturlands á Sauðárkróki.
Gunnar Þórisson spurði um stöðu eyrnamarksins í rekjanleikakerfi og hvort að ekki myndi duga að þeir einstaklingar sem mæta plötulausir í sláturhús væru rekjanlegir til hjarðar skv. eyrnamarki. 

Ásgeir Sverrisson ræddi leyfisskyldu til búfjárhalds og velti fyrir sér hvort að slík leyfisskylda og eins kröfur um getu og hæfni bænda myndu í raun leysa vanda sem búfjáreftirlit leiðir í ljós. Að lokum vildi hann fá að sjá gagnagrunninn HEILSU og hvernig lyfjaskráning fer þar fram.  
Halldór og Þorsteinn svöruðu fyrirspurnum skilmerkilega og ræddu þær athugasemdir sem fram komu. Þorsteinn tók undir með Matthíasi um það yrði vandlega skoðað hvort að lambamerki myndi ekki geta gilt sem tvímerking, ef sú krafa yrði gerð að merkja í bæði eyru á sauðfé. Halldór viðurkenndi að varnargirðingamál væru því miður fórnarlamb fjárskorts þó að vilji væri til að gera betur í þeim málum. Hann taldi þó miklar líkur á að ristahlið færi að koma á Kjalveg. Hann kvað nokkuð öruggt að kláðanum hefði verið útrýmt um árið og væri einungis eftir að koma því í framkvæmd að drekka minni hans. Hann sagði rökin fyrir staðsetningu héraðsdýralæknis á Sauðárkróki vera hagfræðileg, þar væru hlutfallslega flest býli. Að lokum kvað hann sömu reglur vera í gildi um Miðfjarðarhólf og önnur svæði þar sem riða hefði greinst þar sem sú alþjóðastofnun dýraheilbrigðismála sem við miðum okkur við, skilgreinir þennan sjúkdóm sem nýtt afbrigði af riðu og því ber að fara með þetta eins og þá hefðbundnu riðu sem hér hefur þekkst um langt skeið.
Mál lögð fram til nefnda

Skipaðar voru þrjár nefndir og formenn þeirra eftirfarandi:

Fyrir Allsherjarnefnd fer Jóhann Ragnarsson
Fyrir Fjárhagsnefnd fer Ásgeir Sverrisson 

Fyrir Búfjárræktarnefnd fer Ægir Sigurgeirsson
Fundarstjóri óskaði eftir tillögum sem skipað skyldi til nefnda. 

Gunnar Þórarinsson kynnti þrjár tillögur
Böðvar Sigvaldi Böðvarsson kynnti eina tillögu 

Fyrir fundinum lágu auk þess nokkrar tillögur frá stjórn í fjölriti. 

Tóku nefndir að því búnu til starfa. 
Kaffihlé

Frá fjárhagsnefnd komu eftirfarandi tillögur:
Aðalfundur BHS haldinn í Ásbyrgi 12. apríl 2011 samþykkir að árgjald til BHS fyrir árið 2011 verði 3.000 kr á hvern félagsmann. Hjón og sambýlisfólk greiði eitt gjald. Framkvæmdastjóra BHS verði falið að leita hagkvæmustu leiða í innheimtu á félagsgjöldum. Greiða skal árgjald fyrir áramót. 

Samþykkt samhljóða
Aðalfundur BHS haldinn í Ásbyrgi 12. apríl 2011 samþykkir að fulltrúar á aðalfundi BHS fái greitt sem nemur árgjaldi til BHS fyrir fundinn auk aksturspeninga skv. ríkistaxta fyrir akstur umfram 120 km gegn framvísun reiknings.  
Samþykkt samhljóða
Aðalfundur BHS haldinn í Ásbyrgi 12. apríl 2011 samþykkir að laun stjórnarmanna verði sem hér segir:

Formaður fái 50.000 kr á ári

Aðrir stjórnarmenn fái 20.000 kr á ári

Auk þess fái stjórnarmenn 8.000 kr fyrir hvern fund svo og akstur skv. ríkistaxta. 

Skoðunarmenn fái 10.000 kr á ári og akstur skv. ríkistaxta. 

Samþykkt samhljóða
Aðalfundur BHS haldinn í Ásbyrgi 12. apríl 2011 samþykkir reikninga BHS fyrir árið 2010 eins og þeir hafa verið lagðir fram á fundinum. 
Samþykkt samhljóða.

Frá Allsherjarnefnd komu eftirfarandi tillögur:
Aðalfundur BHS haldinn í Ásbyrgi 12. Apríl 2011 hafnar öllum hugmyndum um tilslakanir á reglum um innflutning á lifandi dýrum. 

Samþykkt samhljóða

Aðalfundur BHS haldinn í Ásbyrgi 12. Apríl 2011 beinir því til stjórnar BHS að hún beiti sér fyrir því að við skil á fjárbókhaldi í skýrsluhaldsgrunn BÍ hafi bændur val um það hvort niðurstöður úr þeirra fjárbókhaldi eru birtar á landsvísu.

Miklar umræður urðu um þessa tillögu en að lokum var hún samþykkt með með 13 atkvæðum gegn 2.

Aðalfundur BHS haldinn í Ásbyrgi 12. apríl 2011 beinir eftirfarandi tillögu til stjórnar BHS/Þróunarsjóðs:

Aðalfundur Búnaðarfélags Víðdælinga haldinn í Dæli 15. mars 2011 samþykkir að beina því til stjórnar þróunarsjóðs BHS að veitt verði framlag til hey- og jarðvegssýnatöku hjá félagsmönnum. 

Samþykkt samhljóða

Frá búfjárræktarnefnd komu eftirfarandi tillögur
Aðalfundur BHS haldinn í Ásbyrgi 12. Apríl 2011 samþykkir að gjaldskrá fyrir kúasæðingar frá 1. maí 2011 verði þannig að sæðing á kvígu kosti 1.000 kr. , á kú 2.000 kr. og á grip utan skýrsluhalds 2.800 kr. 

Samþykkt samhljóða

Aðalfundur BHS haldinn í Ásbyrgi 12. apríl 2011 samþykkir að BHS standi fyrir átaksverkefni í sauðfjárrækt á svæðinu. Byggt verði á niðurstöðutölum skýrsluhalds undanfarin ár. Jafnframt verði gert sérstakt átak til að stuðla að auknum ómskoðunum og stigunum lamba og afkvæmarannsókna hrúta. Niðurstöður alls þessa verði síðan nýttar til markvissari og einstaklingsmiðaðri leiðbeininga til sauðfjárbænda.

Samþykkt samhljóða

Kosningar
Tveir aðalmenn úr V-Hún í stjórn BHS til þriggja ára og tveir til vara. Skúli Einarsson gaf ekki kost á sér til áframhaldandi stjórnarsetu.

Stungið var upp á Ólafi Benediktssyni Miðhópi og Gísla G. Magnússyni Staðarbakka sem aðalmönnum í stjórn. Til vara fyrir Gísla sé Örn Óli Andrésson Bakka og fyrir Ólaf sé Matthildur Hjálmarsdóttir Þóroddsstöðum. Ekki komu fram aðrar tillögur og skoðuðust þau því rétt kjörin.  

Tveir skoðunarmenn reikninga til eins árs og tveir til vara. 

Stungið var upp á Rafni Benediktssyni Staðarbakka og Ólafi B. Óskarssyni Víðidalstungu sem skoðunarmönnum og til vara Máni Laxdal Valdasteinsstöðum og Rafn Sigurbjörnsson Örlygsstöðum. Ekki komu fram aðrar tillögur og skoðuðust þeir því rétt kjörnir. 
Önnur mál

Skúli Einarsson kvaddi sér hljóðs og þakkaði stjórnarmönnum fyrir gott samstarf í stjórninni. 
Jón Gíslason þakkaði Skúla Einarssyni fyrir langt og gott samstarf í stjórninni og bauð jafnframt Gísla G. Magnússon velkominn í stjórnina. 

Gunnar Þórarinsson velti fyrir sér vali á gestum aðalfundar BHS. Að hans mati ættu erindi gesta á aðalfundi BHS oft betur heima á almennum bændafundum og væri e.t.v. réttara að eyða tíma aðalfundar og e.t.v. formannafundar einnig í málefni búnaðarsambandsins. 

Gunnar Ríkharðsson svaraði nafna sínum. Hann sagði hugmyndina vera að reyna að hafa áhugavert efni samhliða umræðum um málefni Búnaðarsambandsins til að hvetja bændur frekar til að sækja fundinn. 
Ólafur Benediktsson þakkaði Skúla fyrir samstarfið í stjórninni. Hann velti einnig fyrir sér hugmyndum um skipulag formannafundarins, þar þyrfti e.t.v. að vera hópastarf eða nefndarstörf til að brjóta upp fundinn. 

Guðbrandur Björnsson tók undir með Gunnari Þórarinssyni um að aðalfundi BHS væri betur varið að stærri hluta í málefni búnaðarsambandsins en minna í erindi gesta. 

Ekki kváðu sér fleiri hljóðs og þakkaði fundarstjóri því fundarmönnum fyrir góðan fund, lagði til að fundargerð yrði send fundarmönnum til staðfestingar og birt á netinu, þakkaði matráðskonum fyrir góðar veitingar og sleit fundi. 

_______________________________

Anna Margrét Jónsdóttir, fundarritari

